
um heimild til handa ríkisstjórninni til að selja Rafveitu Vestmannaeyja og Anda-
kílsárvirkjun tilteknar raflínur.

Flm.: Guðlaugur Gíslason, Jón Árnason.

Alþingi ályktar að heimila ríkisstjórninni að selja Rafveitu Vestmannaeyja
neðansjávar rafstrenginn milli lands og Eyja og einnig rafleiðsluna úr Landeyja-
sandi upp að Hvolsvelli, ásamt tilheyrandi búnaði (spennistöðvum). Enn fremur
að selja Andakílsárvirkjun eða Rafveitu Akraness raílínustrengínn, sem liggur
frá aðveitustöð við Elliðaár til Akraness yfir Hvalfjörð.

Söluverð umræddra mannvirkja verði kostnaðarverð þeirra að frádregnum eðli-
legum afskriftum.

Greinargerð.
Vestrnanneyingar hafa mikinn hug á að skapa sér aðstöðu til upphitunar húsa

með rafmagni. Fram að þessu hefur ekki verið aðstaða til sliks, svo að nokkru nemi,
og er ekki enn. Orsökin er sú, að flutningsgeta raflinu frá Selfoss að Hvolsvelli
leyfir ekki nema takmarkaða sölu rafmagns til Eyja, og hafa Vestmanneyingar alla
tið, síðan sæstrengurinn var lagður út í Eyjar, búið við skömmtun á rafmagni frá
hendi Rafmagnsveitna ríkisins. Hafa þeir af illri nauðsyn sætt sig við þetta, þar sem
þeim hefur verið ljóst, að Rafmagnsveitur ríkisins hafa einnig skyldum að gegna
við aðra rafmagnsnotendur á Suðurlandi. En Vestmanneyingar telja, að við svo búið
verði ekki unað lengur, þar sem í vaxandi mæli er mjög sótt á rafveituna að láta i
té orku til upphitunar húsa. Telja þeir eðlilegustu lausnina á þessu máli vera þá,
að Rafveita Vestmannaeyja fengi keyptan sæstrenginn milli lands og Eyja og línuna
úr Landeyjasandi upp að Hvolsvelli, en rafveitan legði fyrir eigin reikning Unu frá
Hvolsvelli að Búrfellsvirkjun og tæki upp bein viðskipti við Landsvirkjun á grund-
velli 2. greinar laga um Landsvirkjun, en 2. töluliður þessara laga gerir beínlínís
ráð fyrir, að tilgangur Landsvirkjunar sé meðal annars "að selja raforku i heild-
sölu til rafmagnsveitna sveitarfélaga."

Síhækkandi olíuverð hlýtur að leiða til þess, að hitun húsa með rafmagni
verði upp tekin, þar sem því verður við komið með eðlilegum hætti, enda um að
ræða verulegan sparnað á erlendum gjaldeyri og í alla staði hagstæðara þjóð-
félagslega séð.

Varðandi raflinustrenginn til Akraness er því til að svara, að Andakílsárvirkjun
hefur um langan tíma séð fyrir orkuþörf Borgarfjarðarhéraðs, en með tilkomu
Sementsverksmiðju ríkisins á Akranesi var hins vegar óhjákvæmilegt að tengja raf-
veitukerfið í Borgarfirði við orkuver Landsvirkjunar á Suðurlandi.

Var þar um að ræða i fyrsta lagi að tryggja þá viðbótarorku, sem þörf var á,
og í öðru lagi var hér um mikið öryggismál að ræða fyrir sementsverksmiðjuna og
allan iðnað í héraðinu.

Nú stendur fyrir dyrum stækkun orkuversins við Andakílsárfossa, en þrátt
fyrir það verður samtenging við orkuverin á Suðurlandi óhjákvæmileg um alla
framtíð. - Þá koma til einnig sömu rök um aukna hagnýtingu á raforku til upp-
hitunar íbúðarhúsa hvað Borgarfjarðarhérað snertir og að framan greinir varðandi
Vestmannaeyjar.

Það verður því að teljast í alla staði eðlilegt, að umræddir aðilar eigi þess kost
að eignast þá raflínustrengi, sem hér um ræðir.


